Абдулла Алиш: “Бала фантазиясенә иң якыны — әкият...”
Абдулла Алиш балалар әдәбиятына 1930 елның беренче яртысында, әлеге өлкәне үстерү юнәлешендә барган кызу бәхәс һәм каршылыклар чорында килеп керә. Чорның катлаулылыгы балалар әдәбиятына һәм тәрбия мәсьәлә​ләренә булган мөнәсәбәт, шул нисбәттән, әкият жанрына тискәре караш булу белән дә бәяләнә. Әдәбият тари​хыннан мәгълүм булганча, 1927 елда үткәрелгән Өченче Бөтенсоюз съездында мәктәпкәчә тәрбия эше мәсьәләләре карала һәм «әкиятләрнең бала психологиясенә ясаган тискәре тәэсире» күрсәтелә, нәтиҗәдә, әкият жанрын балалар әдәбиятыннан алып ташлау турында карар чыга​рыла. Әмма бу карарга чорның күренекле шәхесләре — М. Горький, Н. Крупская һ.б. каршы чыга. Бу мәсьәләгә үз мөнәсәбәтен белдереп, А. Алиш та әкиятләр жанрында ныклап эшли башлый.
Абдулла Алишның балалар әдәбиятындагы эшчәнлеген бәя​ләгәндә, аның балаларга һәм әдәбиятка булган мәхәб​бәтен аерым ассызыклап китү урынлы булыр. Үз вакы​тында Гази Кашшаф та А. Алишның бу ягына гаять зур бәя биреп: «...Олы йөрәгенең җылысын балаларга өлә​шеп бирергә әзер торуы һәрбер адымыннан сизелә», — дип язган иде.
А. Алиш балалар әдәбиятындагы эшчәнлеген төрле юнәлештә алып бара: балалар өчен журнал һәм газеталар чыгару эшендә катнаша, алар өчен төрле жанрларда иҗат итә (әкиятләр, шигырь, тел күнекмәләре, хикәя, пьеса, очерк һ.б. яза), матбугат битләрендә әдәбиятны үстерү һәм аны югары сәнгать дәрәҗәсенә күтәрү юнәлешен билгеләп, мәкаләләр белән чыгышлар ясый, тәкъдимнәр кертә, тәрҗемә белән шөгыльләнә. Мисалга, «Балалар тапшыруының сыйфатын күтәрергә», «Балаларыбызга яхшы әсәрләр бүләк итик», «Художниклар турында» һ.б. мәкаләләрендә ул мәктәп дәреслекләре, уку китаплары һәм хрестоматияләр өчен текстлар сайлауда сак булырга кирәклеге турында яза, аерым күренешләрне тәнкыйть итә. «Совет әкияте тудыру юлында» мәкаләсендә исә, әкиятләр жанрына тукталып, «Бала фантазиясенә иң якыны — әкият. Ә бала чакта тыңлаган әкиятләрнең тәэсире еллар үткәч тә югалмый» — дип, әлеге жанрның әһәмиятен билгели.
А. Алиш зурлар, төрле яшьтәге балалар өчен иҗат итсә дә, аның төп иҗат юнәлеше иң җаваплы чор — мәктәпкәчә яшьтәге балаларны тәрбияләүгә юнәлтелгән. Автор алар өчен нинди генә жанрда эшләсә дә, әкиятме ул, хикәя яки тел күнекмәләреме, игътибарны җәлеп итмәслек күренешләрне, кош-корт һәм җәнлекләр яшә​ешен шигъри телгә күчереп, алар турында кызыклы да, файдалы да төшенчәләр бирә алды; чынбарлык һәм фантазияне тыгыз үреп, уңышка иреште. Бу, әлбәттә, турыдан-туры авторның характер сыйфатлары белән дә бәйләнгән иде. Иҗатташ дусларының күп кенә истәлекләреннән күренгәнчә, А. Алиш гаҗәеп дәрәҗәдә олы җанлы, мөлаем, йомшак күңелле, бала җанлы һәм үзе дә сабыйлар кебек эчкерсез булган. Шушы гадилеге, балалар психологиясен яхшы аңлавы — болар барысы да аның иҗатына тәэсир ясаган, әлбәттә.
Мәгълүм булганча, А. Алишның чын таланты әкият​ләр жанрында ачыла. Әдип әкиятләрнең балаларга тәэси​рен, бу нигездә тәрбияләүнең халык педагогикасында иң отышлы алымнарның берсе булуын аңлаган. Кече яшь​тән үзе дә халык әкиятләрен тыңлап, укып үскән язучы бу турыда үзенең бер истәлегендә түбәндәгечә искә ала: «Минем әле дә булса хәтеремдә нык саклана... Безнең күрше Әсма әби әкият сөйләргә ярата иде. Ә мин, үз чиратымда, яратып тыңлаучыларның берсе идем. Йокы​га китәр алдыннан әллә ничәшәр башлы юха еланнар​ның, соры бүреләрнең, алтыннан эшләнгән сарайларның, дөньяда булмаган бик күп башка әйберләрнең тарихын, вакыйгаларын, маҗараларын тыңлый, әллә нинди уйлар​га батып бетә идем...»
А. Алиш әкиятләре — балаларның яшь үзенчәлеклә​рен, психологиясенең бөтен нечкәлекләрен белеп язылган, сурәт һәм образларга бай, уку өчен җиңел әсәрләр. Бу нигездә, авторның «Ана әкиятләре» сериясенә кертелгәннәре аеруча игътибарга лаек. Циклны А. Алиш «Яшь ленинчы» газетасының 1939 ел, 1нче февраль саныннан башлап җибәрә. 1941 елда «Ана әкиятләре» сериясе аерым китап булып дөнья күрә. Бу уңайдан «Язучы һәм көрәшче» исемле мәкаләсендә тәнкыйтьче Гази Кашшаф, язучының әкиятләренә югары бәя бирә: «Яшьтә языл​ган — ташка язылган», — ди халык, ул җуелмый да, кы​рылмый да. А. Алишның нәниләр өчен әкиятләр иҗат итүе нәкъ шул принципка нигезләнеп, кайгыртучан ана омтылышыннан чыгып язылганнар. Изге ана үзенең сөекле баласын үскәч ничек итеп күрергә тели — шул юнәлештә аңа тәрбия бирә. А. Алиш та, түземлелек белән баласына тәрбия бирүче ана кебек, баланың рухын сафландыра, күңелен нурландыра торган фикерләрне әкият теленә салып бирә».
А. Алиш әкиятләрен схематик характерда төрләргә бүлеп карарга мөмкин: баланы тирә-юнь, бигрәк тә таби​гать белән таныштыру, ягъни танып-белү; тәрбияви һәм матурлыкны аңлау — эстетик максатларны күздә тотып язылган әсәрләр. Аларны гомумиләштерү мөмкинлеге дә зур: әдипнең күп кенә әкиятләре алда саналган үзенчәлекләрне берьюлы үз эченә алган. Мисалга, «Нечкәбил», «Сертотмас үрдәк», (әдип аны пьеса итеп тә бастыра), «Кем көчле?» һ.б. 
    «Нечкәбил» әкиятенә тукталыйк. Биредә автор бал кортларының төрле төстәге өйләрен, «зәп-зәңгәр офык читеннән көлә-көлә алтын кояш» күтәрелүен сөйләгәннән соң, Нечкәбилнең бакча, урман һәм болыннар аша очуын тасвир итә. Табигать матурлыгын сурәтләү — эстетик тәрбия белән бергә, биредә танып-белү, таныштыру максаты да куела. Очкан вакытта Нечкәбил белән укучы да ачлык елны бабалары Иран якларыннан күченеп килгән, әмма кешеләрдән бары тик «зарар» гына күргән саранча, кешеләрнең һәм хайваннарның канын эчеп көн күргән озынборын һәм кигәвен, энә карагы белән очраша. Аларның тормышы белән таныша. Шунда ук автор бал кортларының да яшәешенә туктала, кызык​лы мәгълүматлар бирә. Болар барысы да баланы тирә-юнь белән таныштыру максатыннан эшләнә. Тәрбияви максатка килгәндә, әкияттә ул шактый зур урын алып тора. Саранча, озынборын, кигәвен — тирә-юньгә бары начарлык кына китерүчеләр. Шунлыктан, кешеләр аларга үзләре дә битараф һәм начар мөнәсәбәттә. Бал корт​ларына исә яратып карыйлар, алар өчен матур-матур йортлар төзиләр, яшәү өчен мөмкинлекләр тудыралар. Нәтиҗәдә, балалар өчен гомум бер нәтиҗә ясала: тырыш​лык, хезмәт, кешеләргә, бер-береңә яхшылык теләү үзеңә дә яхшылык булып кайта икән.

Абдулла Алиш әкиятләренең күпчелеге күләменең кечкенә булуы белән аерылып тора. Бу аңлашыла да. Чөнки максат күләмне билгели. Әкиятләрендә сюжет ачык, төгәл, ясалмалылык юк, үзәккә бары бер — төп сюжет сызыгы гына куелган. Әмма гади генә вакыйгага һәм детальләрнең һәрберсенә автор зур мәгънә сала. 
Ком​позиция ягыннан да А. Алиш әкиятләре төрле һәм үзенчәлекле. Мисалга, «Сертотмас үрдәк», «Нечкәбил» һ.б. әкиятләрдә төп геройларның төрле җәнлекләр һәм кош-кортлар белән очрашуы шулай ук очраклылык кына түгел, бәлки, композицион дәвамлылык белән аңлатыла. Бу вакыйгаларга төп фикерләр салына, нәтиҗәдә, гади генә күренгән детальләргә дә «укучыга психологик тәэсир итү чарасы яшерелгән» була. Реаль тормыш күренеш​ләренең әкияти шартлылык белән бергә үрелеп китүе, шигъри тел, ритм һәм аерым үзенчәлекләр авторның сюжет һәм композиция төзүдә генә түгел, гомумән, осталыгын билгели.
А. Алиш әкиятләренең күпчелеге хайваннар тормы​шыннан алып язылган. Авторның бу материалны сурәт​ләү объекты итеп алуы юкка түгел. Чөнки табигать — балаларга иң якын булган тормыш, үзләштерү, хәтердә калдыру өчен дә җиңел. Бу төр әкиятләрдә аеруча күзгә ташланган нәрсә ул — язучының табигатькә булган мә​хәббәте, аны яхшы белүе, матурлыкны башкаларга да җиткерү омтылышы һәм, әлбәттә, гадилек. Әдип таби​гатьне, хайван һәм кош-корт тормышын кайсы яктан гына алып яктыртмасын, гади һәм аңлаешлы, җиңел формада сурәтләп бирә, вакыйгаларны катлауландырмый. Шуның белән бергә әкиятләр фикер һәм фантазиягә, хискә бай, алар әлеге гадилек белән сюжет барышында тыгыз үрелә. Бу юнәлештән бәяләгәндә, А. Алиш әкият​ләре беркадәр дидактик әсәрләргә якын. Ләкин аларда коры үгет-нәсихәт кенә түгел, фикер әдәби чаралар, сурәт, образ, пейзаж ярдәмендә житкерелә һәм әкиятләрнең уңышын билгели. Биредә игътибарны җәлеп иткән тагын бер як — төп геройлар — укучы бала кебек үк тәҗрибәсез кош-корт яки хайван балалары. Аерым төр әкиятләрдә нәни геройлар бер-берсенә каршы куелалар яки әсәр дәвамында аларның нинди дә булса хәл-вакыйгага яки бер-берсенә мөнәсәбәте ачыла. Мисалга, «Куян кызы», «Каз белән аккош», «Бик яхшы сабак алды ябалак», «Песиләр һәм күселәр» һ.б. әкиятләрдә үзәккә гади генә вакыйгалар куелган. Әти-әниләренең сүзен тыңламаган балалар — куян кызы һәм шаян ябалак малае кыен хәлдә калганнар. Вакытында ашамаган, йокламаган һәм саф һавада йөрмәгән, шунлыктан кечкенә калган киек каз малаеның да хәле авыр: дусты аккош велосипедта җил​дерә, ә кибетче апалар аңа велосипед сатмыйлар, үскәч килергә кушып, кире кайтарып җибәрәләр. Яисә нәни песи баласы тәҗрибәсезлеге аркасында аз гына үлемнән кала һ.б.
Абдулла Алиш еш кына әкият исемнәрен халыкның мәкаль һәм әйтемнәренә нигезләнеп куя, нәтиҗәдә, контрастлык, парлы төшенчәләрне бу иҗатта еш очратырга мөмкин. Мисалга, «Ялкаулык — хурлык, тырышлык — зурлык», «Мактанчык чыпчык белән тыйнак сыерчык», «Аерыл​ганны аю ашар, бүленгәнне бүре ашар», «Бикбатыр белән Биккуркак» һ.б. Бу рәвешле геройларны чагыштырма планда бирү әйтергә теләгән фикерне тагын да үтемлерәк итеп укучыга җиткерергә ярдәм итә. Беренче әкияттә бал кортының тырышлыгы, хезмәт сөючәнлегенә каршы шөпшәләрнең ялкау һәм эш сөймәс булулары бирелә. Тырышлыкның нәтиҗәсе дә зур — бал кортлары һәр төрле чәчәкләрдән бал җыю мөмкинлеген алалар, ә шөпшәләр хурлыкка калалар. Мактанчык чыпчык белән тыйнак сыерчык турындагы әкияттә дә баланың симпа​тиясе, әлбәттә, сыерчыклар ягында. Чөнки мактану чыпчыкны фаҗигале үлемгә китерә яза, хурлыкка кал​дыра. «Чукмар белән Тукмар» әкиятендә үткәрелгән фикер дә бик әһәмиятле. Дуслык, туганлык Һәм якын​нарга хөрмәт идеясе әтәчләр мисалында үткәрелә. Бу фикерне бала үз тормышы белән дә бәйләп аңлый: үза​ра уенчык бүлешү, сугышу, елау һәм әләкләү — начар гадәт. Шул рәвешле, кешеләргә хас булган сыйфатларны А. Алиш төрле җәнлек һәм кош-кортларга күчерә, ләкин, шул ук вакытта, аларның төп үзенчәлекләрен дә саклый. Сыерчыклар матур сайраулары, чыпчыклар чыркыл​даулары, бал кортлары чәчәкләрдән бал җыюлары белән билгеле булсалар, әтәчләр сугышырга яратулары белән мәгълүм. Шулай итеп, оста художник буларак, автор һәр кош-корт һәм җәнлекнең хәтердә калырдай образын тудыра. Шуңа күрә баланың геройлар белән бергә шат​лануы яисә бәхәскә керүе, сөйләшүе гаҗәп түгел.
А. Алиш әкиятләрендә традиционлык көчле. Ул тра​дицион халык әкиятләрен үзенә өлге итеп алган әдип. Мисалга, аерым әкиятләрдә традицион башлам һәм бе​тү, явызлык һәм яхшылыкның капма-каршы куелуы, аларда халык акылы һәм тапкырлыгының чагылуы, А. Алиш әкиятләренең халыкның тормыш-көнкүреш һәм хайваннар турындагы әкиятләренә якын булуы һәм ниһаять, вакыйгаларның халыкның җанлы, образлы теле белән тасвирлануы һ.б. әдип әсәрләрен халык иҗа​тына якын итә. «Капкорсак патша» — авторның беренче дөнья күргән әкияте — моңа ачык мисал. Әкият үзәгенә социаль мәсьәләләр, татар әдәбиятының төрле жанр​ларында чагылыш тапкан азатлык идеясе куелган. Төп фикер гипербола, эпитет, чагыштырулар ярдәмендә уку​чыга җиткерелә. Хәтта исемнәр дә шуңа яраклаштырылган: Канкояр патша, аның улы Капкорсак патша һ.б. Халык хыялында йөргән ирек, азатлык һәм бәхетле яшәү идеясе, инде алдарак әйтелгәнчә, әкиятнең буеннан-буена сузылган. Биредә аерым өлешләр тормыш чынлыгына шул кадәр туры килә ки, хәтта аны шартлы рәвештә генә әкият дияргә мөмкин. Чөнки кайбер символлар һәм билгеләр (канга буялган байрак, корыч ташкын, эшче канын имүче сөлекләр, завод һәм фабрикалар) әлеге жанрда кулланылмый диярлек. Әмма, әкиятләргә хас булган, алда санап үтелгән үзенчәлекләр, «дөньяда тиңе булмаган таҗ ясарга» боерган, өч батырның «кайнар йөрәк каннарын алтын стаканнарга салып» эчкән, кеше сөякләреннән сарай алдырган Капкорсак-Бушборчакның һәм иярченнәренең җәза алуы, яхшылыкның җиңүе бары әкият жанрына гына хас вакыйгаларның бирелүе — аның традицион әкият жанры кысаларында язылуын күрсәтә.
Алишның әкият жанрын үстерү юнәлешендәге тәрҗе​мәләре дә әһәмиятле. Ул төрле телләрдән «Ил гизүчеләр белән хәйлә сөючеләр» (1936), «Койрыклар» (1935), «Эт үзенә ничек хуҗа эзләгән?» (1939), «Бай белән ялчы» (1940) һ.б. әкиятләрен иҗади тәрҗемә итә. Уңышлы тәрҗемәләр рәтендә аның Борис Житковның «Мин нәрсәләр күрдем?» исемле китабын да атарга мөмкин.
Абдулла Алиш үз иҗатында баланы тәрбияләүдә гаилә, мәктәп, җәмәгатьчелекнең ролен, идеологиягә бәйләнеш мәсьәләләрен дә чагылдырырга омтыла. Бу аеруча аның хикәя һәм пьесаларында ачык күренә. Әлбәттә, бүгенге көн күзлегеннән чыгып бәяләгәндә, аерым әсәрләрнең шактый ук схематик характерда булуын һәм чорга яраклашып язылуын әйтми мөмкин түгел. Мисалга «Кадыйр Бикмурзинның җинаяте», «Кадерле бүләк» хикәяләрен, «Йолдыз» пьесасын китерергә мөмкин.
Шуның белән бергә, аерым хикәяләре бала күңелен белеп, аларның яшь үзенчәлекләрен, нәрсә белән мавы​гуларын һәм нәрсә яратуларын аңлап язылган. Әсәр​ләрендә автор уңышлы форма куллана, материалның үзенә генә хас әдәби телен таба. Мисалга «Чуар тавык», «Әбиләргә кунакка», «Утлы йомырка», «Әни ялга кит​кәч», «Кемгә кирәк, кемгә кирәкми?» һ.б. хикәяләре кыска, җыйнак, балаларның үз телләре белән иҗат ителгән. «Әбиләргә кунакка» хикәясе уку өчен кызыклы булуы белән бергә, нәни баланың зиһенен арттыру өчен дә әһәмиятле. Биредә әдип укучының үзенә сиздерми генә, һәр уңышлы моменттан файдаланып, аны санарга өйрәтә.
«Утлы йомырка» хикәясе нигезенә алынган фикер дә кызыклы. Биредә Алиш өлкәннәр рөхсәтеннән башка йомырка алган, соңыннан үз гаебен аңлаган малай обра​зын бирә. «Чуар тавык» хикәясе исә шигъри тел һәм фикер ягыннан төгәллеккә ирешүе, эчке рифма һәм ритмикага корылган булуы белән игътибарны җәлеп итә, танып-белү, тәрбияви яктан да хикәянең әһәмияте зур. Төп герой — кечкенә бала артыннан барып, укучылар кызыклы материаллар, тормыш-көнкүреш яңалыклары белән танышалар, табигатьне аңларга өйрәнәләр.
«Кара карганың кара баласы» тел күнекмәсе, халык иҗатының тел көрмәкләндергеченә якын. Баланың дик​циясен формалаштыру, хәрефләрне дөрес әйтү һ.б. ягын​нан мондый төр әсәрләр, шулай ук әһәмияткә ия.
А. Алишның тоткынлык чоры иҗатына килсәк, аның бу елларда 2-3
блокноты сакланган. Әмма бу иҗатның бик азы гына илгә кайта алды: «Сагынам илемне», «Ул төшне мин кабат күрерменме?,  «Иркәм хаты»,  «Газиз анам»,  «Ничек килер үлем?»,  «Очрашу»,  «Көтмә инде, көтмә» һ.б. шигырьләр. Алар туган илне ярату, якын​нарны сагыну, Ватанга тугрылык идеяләре, ягъни пат​риотик рух белән сугарылган.  Моның шулай икәнен аңлау өчен  «Үзем турында җыр»  шигыреннән өзек китерү дә җитә:
Сатмас егет илен алтын-көмешләргә,
Әгәр югалтмаса вөҗданын.
Алтынны ул чүпкә санар,
Иң кыйммәтле күрер Ватанын.
Алдарак әйтеп үтелгәнчә, фашистларга тоткынлыкка төшкәч, А. Алиш унбер көрәштәше белән бергә әсирлектә дә көрәшен дәвам итә. Аерым мәгълүматларга караганда, ул Берлин группасы башлыгы була. Аны үз вакытында «Мусаның уң кулы» дип йөрткәннәр. Әдипнең Шәфи Алмаска Мусаның бөеклеген ачып, аны үлем җәзасын​нан коткарып калуын үтенеп язган хаты булу турында да материаллар бар. Җәлилнең Алишка багышлап, «Дус​ка» исемле шигырь язуы юкка булмаган, әлбәттә.
Гомумән, А. Алиш — балалар әдәбиятын үстерү юнә​лешендә зур тырышлык куйган, төрле жанрларда эшлә​гән һәм татар әдәбиятында югалмас эз калдырган әдип.
